
Komunikasi berperantaraan komputer (KpK) tidak hanya digunakan sebagai medan
interaksi atas talian malahan juga individu turut menggunakan KpK sebagai medan
pameran emosi. Bukan itu sahaja, individu gemar menonton visual yang dikongsi oleh
pengguna lain kerana perkongsian visual digambarkan sebagai sebuah dokumentari
mengenai suatu peristiwa yang bermakna.

Namun begitu, penggunaan laman sosial dikaitkan dengan personaliti yang berupaya
menyembunyikan emosi masing-masing daripada pengetahuan pengguna yang lain. Dua
personaliti dominan dalam bidang komunikasi adalah individu Introvert dan Ekstrovert.
Laman sosial digunakan untuk tujuan interaksi namun perkongsian visual berbentuk
provokatif oleh rakan-rakan dijangka mempengaruhi perubahan emosi mereka.
Persoalannya, sejauh manakah pendedahan visual provokatif dalam laman sosial akan
mempengaruhi perubahan emosi bagi individu Introvert dan Ekstrovert?

Kajian ini dijalankan secara atas talian dengan menggunakan rekabentuk eksperimen
Kawalan Pascauji. Sebuah kumpulan Facebook ‘Emosi dan EPQ’ telah diwujudkan dan
seramai 60 orang subjek (30 Introvert dan 30 Ekstrovert) terdiri daripada pelajar berusia
20-29 tahun yang dipilih menerusi pensampelan bertujuan. Ke semua subjek
ditambahmasuk ke dalam kumpulan dan dirangsang dengan sebuah visual provokatif.
Pengumpulan data adalah menggunakan borang soal selidik sebelum dan selepas. Data
dianalisis dengan menggunakan statistik deskriptif (peratusan, purata dan sisihan piawai)
dan ujian berpasangan Wilcoxon-Signed Rank Test.

Hasil kajian menunjukkan bahawa rangsangan visual provokatif dalam Facebook telah
meninggalkan kesan yang berbeza terhadap perubahan emosi bagi individu Introvert dan
Ekstrovert. Tiada perbezaan yang signifikan terhadap perubahan emosi individu

Introvert (Z=-1.170, p=0.077) namun perubahan emosi bagi individu Ekstrovert adalah
signifikan (Z=-2.099, p=0.036) selepas menonton visual provokatif tersebut. Majoriti
individu Introvert dan Ekstrovert berhadapan dengan perubahan emosi yang lebih stabil.
Individu Ekstrovert pula merupakan personaliti yang aktif dalam memberikan respons
mengenai visual provokatif yang ditonton.

Laman sosial seperti Facebook telah bertindak sebagai sebuah saluran yang
membenarkan perkongsian pelbagai bahan rangsangan oleh rakan-rakan sehingga
keadaan emosi mereka telah mempengaruhi interaksi sosial kedua-dua personaliti secara
atas talian. Mesej yang terkandung dalam visual provokatif yang ditonton turut
memainkan peranan dalam perubahan emosi individu Introvert dan Ekstrovert untuk
menjadi lebih stabil atau tidak stabil.

il

IMPACT OF PROVOCATIVE VISUAL STIMULATION IN FACEBOOK

EXTROVERT

By

SITI RAMIZAH KHAIRUNNISA BINTI MOHD RADZI

September 2016

Chair: Jusang Bolong, PhD
Faculty: Modern Languages and Communication

Computer-mediated communication (CMC) is not only used as a platform for online
interaction, but also for emotional purposes. In CMC, users tend to like or watch visual
that is shared by other users as video sharing because it is similar to the sharing of a
documentary related meaningful event.

CMC is associated with personality that enables the users to hide their own emotions
from the knowledge of other users. Two dominant personalities in the field of
communication are known as Introvert and Extrovert. CMC is used for the purpose of
interaction but provocative visual sharing in CMC is expected to affect the emotional
changes in each personality. Therefore, the question is, to what extent does provocative
visual exposure stimulate and affect the emotional changes among Introverts and
Extroverts?

The study was conducted via online (online experiment)using Post-test Group Design. A
Facebook group ‘Emosi dan EPQ’ was created and a total of 60 subjects (30 Introvert
and 30 Extrovert) consisted of students aged between 20-29 years old were selected
through purposive sampling. All subjects were added into groups and were requested to
answer questionnaires before and after watching and stimulated by the the provocative
visual. Data were analyzed using descriptive statistics (percentages, averages and
standard deviation) and Wilcoxon-Signed Rank Test.

The results showed that provocative visual stimulation in Facebook left different effects
on emotional changes in both personalities. There were insignificant changes in emotion
for Introverts (Z= -1,170, p= 0.077) but, there were significant changes in emotion for
Extroverts (Z= -2,099, p= 0.036) before and after watching the provocative visual
stimulation. Majority Introverts and Extroverts became more stable in their emotion and
Extroverts were actively giving comments regarding the visual..

Social networking sites like Facebook acts as a channel that allow users to share a variety
of stimulation among other friends to watch or read until their current emotion affected
the social interaction on both personalities. The message in the provocative visual also
plays a role in emotional changes among Introverts and Extroverts to become more stable
or vice versa.

BAB 1

PENGENALAN

Bab ini memberikan huraian mengenai latar belakang kajian, penyataan masalah,
objektif kajian, kepentingan kajian, skop dan limitasi kajian serta pendefinisian
perkataan.

Latar belakang kajian

Internet adalah sebuah jaringan yang terdiri daripada sumber maklumat dengan pautan
(links) yang diakses oleh pengguna secara global. Setiap pautan terdiri daripada laman
sesawang yang dibangunkan oleh organisasi atau individu secara terbuka untuk audiens
di seluruh dunia. Laman sesawang menyediakan pelbagai informasi termasuklah
daripada aspek pendidikan (Li, 2002), politik, kemahiran, hiburan (Whitty &
McLaughlin, 2007), e-dagang (Metzger, 2007) dan semakin berkembang dalam bidang
perubatan dan kesihatan (Waite et al., 2012).

Penggunaan Internet di Malaysia telah mencatatkan peningkatan sebanyak 33.5% dalam
tempoh 10 tahun (2002-2012), iaitu daripada 32.3% kepada 65.8% seiring dengan
pertambahan populasi penduduk (International Telecommunication Union, 2015).
Bukan itu sahaja, penggunaan Internet diakses menerusi komputer dan telefon bimbit
dan pengguna belia dalam lingkungan usia 20-29 tahun merupakan pengguna Internet
tertinggi di Malaysia (SKMM, laporan suku kedua; Q2, 2015).

Komunikasi berperantaraan komputer (KpK) merupakan cabang Internet yang menjadi
sebahagian daripada elemen teknologi komunikasi. Sejak diperkenalkan dua dekad yang
lalu, KpK menggunakan teks dan tulisan sebagai perantara komunikasi seperti emel dan
chatting sebelum ia dikembangkan dengan teknologi visual seperti skype dan webcam.
Tambahan lagi, KpK yang berbentuk langsung (synchronous) dan tidak langsung
(asynchronous) turut dimajukan dengan gabungan kesemua elemen komunikasi
(langsung dan tidak langsung) dalam sebuah jaringan yang mempergiat interaksi yang
dikenali sebagai jaringan sosial.

Jaringan sosial adalah himpunan laman sesawang bagi membolehkan audiens untuk
mencari maklumat daripada mana-mana laman yang diingini. Ia terdiri daripada laman
yang berasaskan komuniti, forum, blog umum atau peribadi, ruang sembang dan laman
sosial. Dalam laman komuniti ataupun forum, pengurus (admin) laman tersebut akan
mewujudkan topik-topik yang membenarkan interaksi berlangsung sepanjang masa.
Bukan itu sahaja, dalam laman sosial, pengguna akan mewujudkan profil masing-masing
bagi membentuk hubungan dengan pengguna yang lain.



Setiap laman sosial mempunyai perincian yang unik dan kebanyakannya berbentuk profil
peribadi. Pengguna laman sosial menjalankan aktiviti seperti mengemas kini status,
memuat naik gambar, maklumat peribadi, menyertai kumpulan peribadi (private group)
dan kumpulan peminat (fanpage). Aktiviti di dalam laman sosial bukan sahaja berfokus
pada diri sendiri (Gentile et al., 2012) malahan juga aktiviti interpersonal seperti berbalas
komen dengan rakan-rakan (Sheldon, 2007, Miller, 2011).

Individu melayari laman sosial atas pelbagai tujuan. Pengguna remaja menggunakan
Facebook untuk menjalinkan hubungan jangka panjang (Ellison, Steinfield & Lampe,
2007) kerana mereka berasa lebih selesa (Bargh, McKenna & Fitzsimons, 2002) dan
rapat (Williams, 2008) apabila menggunakan identiti maya. Pengguna lelaki lebih kerap
menggunakan laman sosial untuk mendedahkan maklumat peribadi (Fogel & Nehmad,
2009) dan menggunakan mesej ringkas (Chung & Soo Nam, 2007) berbanding pengguna
perempuan yang melayari laman sosial untuk bersembang dengan rakan-rakan (Fogel &
Nehmad, 2009).

KpK menawarkan ganjaran yang sangat luas untuk tujuan komunikasi dan hubungan
interpersonal. Menerusi KpK, individu berkuasa penuh untuk mengawal maklumat yang
ingin diagihkan pada rakan-rakan termasuklah persembahan kendiri (Rekhari, 2008).
Bukan itu sahaja, individu mampu membentuk emosi yang lebih positif (Denham, Blair,
DeMulder, Levitas, Sawyer, & Auerbach-Major, 2003) kerana individu mempunyai
ruang untuk memilih cara berkomunikasi yang dirasakan selesa untuk diri (Parkinson,
2008).

KpK bertindak sebagai turut menyediakan aplikasi mesej pantas (Instant Messaging)
terutama di dalam laman sosial bagi menggalakkan pengguna untuk berinteraksi secara
langsung (Riordan & Kreuz, 2010), mengurangkan konflik (Maruping & Agarwal, 2004)
dan membentuk hubungan sosial (Okdie, Guadagno, Bernieri, Geers & Mclarney-
Vesotski, 2011) yang lebih rapat dengan pengguna yang lain.

Individu juga menggunakan laman sosial untuk persembahan kendiri dan ia menjadi
salah satu cara untuk menggantikan komunikasi dalam keadaan bersemuka (Tosun &
Lajunen, 2010). Laman sosial menyediakan ruang untuk pengguna berinteraksi secara
bebas dan menggunakannya untuk tujuan pameran emosi (Ben-Ze-Ev, 2003; Riordan &
Kreuz, 2010). Hal ini kerana, pengguna lebih mudah untuk meluahkan emosi kerana
faktor masa, tempat serta jenis emosi yang hendak diluahkan adalah bergantung pada
kehendak pengguna itu sendiri (Derks, Fischer & Bos, 2008).

Pameran emosi adalah berkait dengan pemerhatian, tindakan dan hubungan
interpersonal. Apabila reaksi wajah, tonasi suara dan bahasa badan lebih mudah
diperhatikan dalam keadaan bersemuka, pasangan akan bertindak untuk memilih cara
yang terbaik sama ada meneruskan ataupun menamatkan perbualan. Hal ini kerana,
elemen verbal dan bukan verbal akan sentiasa mempengaruhi kelangsungan interaksi dan
ia adalah sangat mustahil untuk dielak dalam komunikasi bersemuka.



Dari sudut hubungan interpersonal, pameran emosi juga melibatkan kedekatan dalam
hubungan (Burgin, Brown, Royal, Silvia, Barrantes-Vidal & Kwapil, 2012) dan sejauh
mana mereka selesa untuk berinteraksi dengan teman mereka. Walaupun perbualan
beremosi berjaya mendorong pada perkembangan hubungan (Parkinson, 2008) namun,
pameran emosi yang keterlaluan akan merencatkan perbualan sekali gus mencetuskan
pertelagahan antara satu sama lain.

Contohnya, dalam isu yang melibatkan kehilangan pesawat MH370, setiap pengguna
berkongsi kedukaan di dalam laman sosial, meluahkan perasaan dan memberikan kata-
kata semangat kepada keluarga pesawat penumpang yang terlibat. Segelintir individu
sengaja menyalahgunakan laman sosial dengan memaparkan komen-komen yang negatif
dengan niat untuk mempersenda dan memaparkan maklumat yang tidak tepat.

Bukan itu sahaja, individu lebih gemar untuk menonton video yang dikongsi oleh rakan-
rakan berbanding melihat gambar kerana perkongsian video digambarkan sebagai satu
bentuk dokumentari tentang suatu peristiwa yang bermakna (socialbakers.com, 2015).
Gabungan antara perkongsian video dengan komen yang berbalas telah menggalakkan
penglibatan antara pengguna terutama sekali sekiranya mereka ingin menyatakan
pendapat masing-masing mengenai bahan yang ditonton. Kajian oleh animoto.com pada
tahun 2014 menunjukkan bahawa perkongsian video bukan sahaja berjaya mengekalkan
interaksi sesama mereka malahan juga hubungan yang terjalin menjadi semakin rapat.

Penggunaan laman sosial turut dikaitkan dengan personaliti individu (Moore & McElroy,
2012, Ljepava, Orr, Locke & Ross, 2013) kerana setiap personaliti mempunyai cara yang
berbeza untuk berinteraksi secara maya. Personaliti ditakrifkan sebagai karakter yang
membentuk watak individu. Perbezaan karakter ditentukan menerusi gaya komunikasi,
tingkah laku, penglibatan sosial, psikologi dan lain-lain lagi. Berpandukan pada karakter,
mereka berupaya untuk mempengaruhi rakan-rakan dengan tulisan dinding (wall post),
menjadikan laman sosial sebagai medan untuk melanjut dan menggantikan komunikasi
(Tosun & Lajunen, 2010) serta berasa menyesal kerana memilih untuk menjalinkan
hubungan secara maya (Moore & McElroy, 2012).

Kajian mengenai personaliti turut merangkumi aspek neurologi, perubatan (Haider,
Edwin, Mackenzie, Bosse, Castillo, Travison, & Group, 2002) dan pengurusan
organisasi (Smith & Canger, 2013). Dalam bidang komunikasi, kajian personaliti turut
dibincangkan secara meluas meliputi aspek tingkah laku (Amichai-Hamburger &
Vinitzky, 2010), persembahan kendiri (Tosun & Lajunen, 2010), penggunaan telefon
bimbit (Butt & Phillips, 2008), kekerapan penggunaan laman sosial (Moore & McElroy,
2012) dan dimensinya (Hamburger & Ben-Artzi, 2000).

Model personaliti yang paling kerap digunakan dalam penyelidikan komunikasi
interpersonal dan psikologi adalah Model Big Five (Goldberg, 1982) dan Five-factor
Model (Costa Jr. & McCrae, 1992). Menerusi model ini, personaliti terbahagi kepada
lima iaitu terbuka (Openness), berhati-hati (Conscientiousness), ketidakstabilan emosi
(Neuroticism), kerjasama (Agreeableness) dan ekstrovert (Extrovert). Sebuah lagi model
personaliti adalah Roda Personaliti Eysenck (Eysenck & Eysenck, 1975) yang digunakan

secara meluas dalam bidang fisiologi genetik dan semakin berkembang dalam bidang
pembangunan komunikasi.

Secara umumnya, personaliti Openness ditakrifkan sebagai individu yang bersedia untuk
menerima idea-idea dan pengalaman baru. Personaliti Conscientiousness adalah individu
yang sangat tekun dan teliti dan berkait dengan organisasi dengan pencapaian.
Neuroticism pula adalah individu yang mempunyai masalah psikologi namun sangat
peka terhadap ancaman. Personaliti Agreeableness adalah individu yang cenderung
untuk percaya dan mengambil berat terhadap orang lain. Akhir sekali, Extrovert adalah
individu yang gemar bersosial dan dikelilingi dengan pengalaman emosi yang positif
(Costa & McCrae, 1992).

Karakter positif dan negatif yang terdapat pada setiap personaliti telah mempengaruhi
individu untuk berkomunikasi secara bersemuka mahupun dalam KpK. Contohnya,
individu Ekstrovert dan individu Introvert sememangnya berasa seronok apabila berbual
dengan rakan-rakan tetapi individu Ekstrovert lebih kerap melibatkan diri dalam proses
perbualan berbanding Introvert (Srivastava, Angelo & Vallereux, 2008). Bukan itu
sahaja, individu Ekstrovert akan melanjutkan perbualan ke dalam laman sosial (Tosun &
Lajunen, 2010) kerana mereka mahu mengekalkan interaksi dan mengukuhkan
hubungan yang telah dibentuk dalam keadaan bersemuka.

Selain itu, ketidakstabilan emosi turut dikaitkan dengan penggunaan laman sosial dan
pendedahan kendiri. Contohnya, individu yang berhadapan dengan emosi tidak stabil
akan menggunakan laman sosial untuk berbual dengan rakan-rakan (Moore & McElroy,
2012). Sebaliknya, personaliti yang mempunyai emosi stabil dianggap sebagai
personaliti yang lebih positif kerana mereka gemar menulis pelbagai topik laman sosial
(Hollenbaugh & Ferris, 2014) dan bersembang dengan rakan-rakan namun akhirnya
berasa menyesal kerana melayari laman sosial tersebut (Moore & McElroy, 2012).

Fungsi laman sosial untuk tujuan komunikasi dan hubungan interpersonal semakin
berkembang kerana individu turut menjadikan Facebook sebagai medan luahan perasaan
dan pameran emosi. Tambahan lagi, pameran emosi biasanya berlaku dalam persekitaran
sosial hubungan interpersonal kerana antara syarat pameran emosi adalah penglibatan
sekurang-kurangnya lebih daripada seorang individu dan wujudnya maklum balas antara
dua pihak (Walther, 1996). Kesimpulannya, individu yang berbeza personaliti mungkin
mempamerkan kestabilan emosi yang berbeza apabila berinteraksi dengan rakan dalam
KpK.

Penyataan masalah

Medium komunikasi memainkan peranan yang penting dalam pameran emosi individu.
Pameran emosi dalam komunikasi bersemuka ditonjolkan menerusi reaksi wajah dan
perbuatan (Ben-Ze’ev, 2003) manakala dalam KpK, reaksi wajah digantikan dengan
menggunakan emotikon dan gambar (Pempek, Yermolayeva & Calvert, 2009)
menyebabkan pameran emosi sukar untuk difahami (Dezecache, Mercier & Scott-
Phillips, 2013) oleh pembaca secara menyeluruh.



KpK telah membuka ruang untuk individu berkomunikasi secara bebas dan terbuka
sehingga mengabaikan norma-norma moral yang perlu dijaga dalam komunikasi
bersemuka. Individu tidak dapat menentukan gaya dan adab dalam percakapan dengan
orang lain (Parkinson, 2008) kerana mereka mengeksploitasi cara berbual mengikut
saluran yang digunakan. Lantaran itu, KpK meninggalkan pengaruh interpersonal yang
lebih rendah kerana setiap pengguna berhati-hati dalam mendedahkan identiti masing-
masing (Sassenberg, Boss & Rabung, 2005).

Kekerapan penggunaan laman sosial seperti Facebook dikaitkan dengan karakter atau
personaliti individu. Setiap personaliti cenderung untuk menggunakan Facebook
dipengaruhi oleh beberapa fakor seperti kepercayaan terhadap rakan, keintiman dan
kesannya apabila mendedahkan informasi (Ljepava et al., 2013). Walau bagaimanapun,
setiap personaliti berpotensi untuk menyembunyikan karakter mereka daripada diketahui
oleh pengguna KpK yang lain. Contohnya, individu yang berpersonaliti Psikotik berasa
lebih mudah untuk menonjolkan sisi yang berbeza dalam persembahan kendiri apabila
bersosial dalam keadaan bersemuka dan dalam laman sosial (Tosun & Lajunen, 2010).

Selain itu, individu yang berpesonaliti Ekstrovert pula dianggap sebagai individu yang
mempunyai personaliti yang positif dalam emosi dan percakapan (Qiu, Lin, Ramsay &
Yang, 2012) dalam persekitaran bersemuka namun ia tidak bermakna mereka lebih
gembira, puas dan mempunyai harga diri yang tinggi (Hills & Argyle, 2001). Adakah
situasi ini menunjukkan bahawa individu Ekstrovert yang positif dalam persekitaran
bersemuka akan kekal positif dalam laman sosial atau sebaliknya?

Terdapat percanggahan dalam hasil kajian antara individu yang berpersonaliti Introvert
dengan penggunaan laman sosial iaitu hasil kajian Moore & McElroy (2012) menyatakan
bahawa individu Introvert kerap menggunakan laman sosial untuk mengekalkan
hubungan namun Orchard, Fullwood, Galbraith dan Morris (2014) memberikan
pandangan yang sebaliknya. Beliau menyatakan bahawa individu Introvert tidak
menjalinkan hubungan di dalam laman sosial kerana mereka tidak selesa untuk
meletakkan maklumat peribadi sebagai pengenalan diri untuk carian rakan-rakan yang
lain.

Sebaik sahaja KpK digunakan dengan tujuan untuk menggantikan komunikasi secara
bersemuka, corak dalam komunikasi semakin berubah. Pertama, identiti individu
semakin tersembunyi kerana mereka mengelakkan diri daripada menggunakan nama
sebenar; kedua, cara luahan emosi menjadi semakin negatif iaitu individu menjadikan
KpK seperti forum sebagai medan untuk berkata-kata kasar (Laflen & Fiorenza, 2012;
Qiu et. al., 2012); ketiga, persekitaran sosial dalam KpK telah menjadikan individu lebih
sunyi (Whitty & McLaughlin, 2007) sehingga merangsang pada gangguan emosi apabila
berhadapan dengan tekanan mahupun respons provokatif (Carlo, Mestre, McGinley,
Samper, Tur & Sandman, 2012).



Selain daripada pameran emosi, individu turut berkongsi (share) pelbagai bahan yang
berbentuk provokatif (artikel dan visual) ke dalam laman sosial masing-masing. Bukan
itu sahaja, terdapat sebilangan pengguna Facebook menjadikan ruangan tulisan dinding
(wall post) sebagai medan luahan emosi seperti menyatakan pandangan peribadi yang
melanggar adab dan budaya, memuat naik status, berkongsi gambar atau video yang
berbentuk provokatif dan memfitnah individu lain, menghina institusi diraja,
memperkecil perlembagaan negara, memecahbelahkan perpaduan kaum dan lain-lain
lagi.

Tambahan lagi, individu dalam lingkungan usia 20-29 tahun merupakan pengguna
Internet tertinggi (SKMM, laporan suku pertama; Q1, 2014) dan pelajar universiti adalah
pengguna Facebook yang paling aktif (Mack, Behler, Roberts & Rimland, 2007).
Lantaran itu, mereka lebih mudah terdedah pada rangsangan pelbagai bahan yang
dikongsi oleh pengguna lain dalam laman sosial tersebut. Tekanan yang wujud daripada
rangsangan ini boleh mencetuskan emosi yang stabil atau tidak stabil dalam diri individu
(Codispoti, Surcinelli & Baldaro, 2008).

Teknologi telah menjadikan individu semakin berani dalam mempersembahkan emosi.
Walaupun Facebook menawarkan keterbukaan dalam menulis post atau komen,
pengguna masih diberikan pilihan sama ada mahu meluahkan emosi positif atau negatif
dalam tulisan dinding, kemaskini status ataupun mesej segera (Bazarova, Taft, Choi &
Cosley, 2014). Tambahan pula, perubahan pada emosi bergantung pada cara emosi
tersebut dipersembahkan oleh personaliti yang berbeza (Parkinson, 2008).

Walaupun wujud kepelbagaian personaliti yang menggunakan teknologi tetapi kajian
mengenai perubahan emosi bagi individu Introvert dan Ekstrovert yang terdedah pada
rangsangan visual provokatif di dalam Facebook masih lompang dari beberapa sudut dan
keadaan. Pandangan hasil kajian lepas membuktikan bahawa individu Introvert atau
individu Ekstrovert telah menggunakan Facebook untuk berinteraksi dengan rakan-rakan
namun, kestabilan emosi turut memainkan peranan dalam kelangsungan interaksi di
laman sosial. Hal ini kerana, setiap individu mungkin berhadapan dengan emosi yang
stabil dan tidak stabil sebelum menggunakan Facebook lantas apabila mereka
berinteraksi di dalam laman sosial tersebut, ia akan mempengaruhi perubahan kestabilan
emosi mereka.

Persoalan Kajian

Premis yang digunakan dalam kajian ini adalah individu Introvert dan individu

Ekstrovert akan berhadapan dengan perubahan dalam kestabilan dan ketidakstabilan

emosi apabila terdedah pada rangsangan visual provokatif di dalam Facebook. Menerusi

premis ini, beberapa persoalan perlu dijawab iaitu:

a) Dalam konteks kajian ini, apakah tujuan individu Introvert dan Ekstrovert
menggunakan Facebook?

b) Jika seseorang itu mempunyai personaliti Introvert, adakah emosi mereka akan
berbeza sebelum dan selepas didedahkan dengan rangsangan provokatif dalam
Facebook?



c) Sebaliknya, bagi individu Ekstrovert, adakah mereka juga berbeza emosinya
sebelum dan selepas pendedahan rangsangan provokatif dalam Facebook?

Objektif kajian

Objektif umum

Kajian ini menerangkan tentang impak rangsangan visual provokatif dalam Facebook
terhadap perubahan emosi bagi individu Introvert dan Ekstrovert.

Objektif khusus

a) Mengenal pasti tujuan penggunaan Facebook bagi individu Introvert dan Ekstrovert.

b) Mengenal pasti perbezaan emosi bagi individu Introvert sebelum dan selepas
pendedahan rangsangan visual provokatif dalam Facebook.

c) Mengenal pasti perbezaan emosi bagi individu Ekstrovert sebelum dan selepas
pendedahan rangsangan visual provokatif dalam Facebook.

Kepentingan kajian

Dua personaliti yang mempunyai perbezaan ketara dari sudut komunikasi dan tingkah
laku adalah individu Introvert dan Ekstrovert. Interaksi berbalas dan pendedahan bahan
rangsangan dalam Facebook boleh merangsang emosi bagi kedua-dua personaliti ini.
Disebabkan perubahan emosi individu tidak dapat dijangka, terutama sekali dalam KpK;
maka kajian ini adalah penting untuk mengetahui personaliti yang manakah yang
beremosi stabil dan tidak stabil setelah didedahkan dengan bahan rangsangan provokatif.

Secara praktikalnya, fenomena perubahan kestabilan emosi yang dipelajari menerusi
kajian ini akan menyumbang pada ilmu pengurangan tekanan emosi terutama sekali
dalam bidang psikologi komunikasi. Contohnya, sumber (psikiatri atau psychologist)
boleh merencana kaedah terbaik atau lebih berwaspada dalam interaksi dengan penerima
(pesakit) bagi mengelakkan salah faham komunikasi terutama sekali apabila melibatkan
komunikasi dengan individu yang beremosi stabil atau tidak stabil.

Dari sudut teori, Model Hyperpersonal menekankan gabungan antara fungsi media dan
proses komunikasi sekali gus menjadikan KpK lebih peribadi dan personal untuk
komunikasi diad mahupun berkumpulan. Apabila sumber dan penerima dipisahkan
dengan saluran (KpK), maklum balas yang diperoleh boleh ditangguh atau dilewatkan
(time lag). Dengan gabungan model personaliti iaitu Roda Personaliti Eysenck; Model
Hyperpersonal dapat diperkukuh dengan mengkaji kesan perubahan emosi oleh
pengguna dalam saluran KpK yang membenarkan penangguhan maklum balas.



Kaedah kajian yang mengukur kestabilan emosi adalah berpaksi pada dua cara iaitu
pengukuran berbentuk psikologi (borang soal selidik, lapor diri) dan fisiologi
(eksperimen, ujian makmal, aktiviti otak, rangsangan kulit). Bagi manfaat metodologi,
kajian ini menggunakan pengukuran berbentuk psikologi dengan menggunakan borang
soal selidik kerana skala perubahan emosi dapat diukur satu-persatu. Oleh itu,
pengukuran psikologi lebih sesuai digunakan kerana item dalam soal selidik akan dapat
menjelaskan kestabilan emosi yang dialami.

Selain itu, kajian ini penting untuk organisasi yang dipertanggungjawabkan untuk
menangani isu media seperti Kementerian Komunikasi dan Multimedia di Malaysia. Hal
ini kerana, kedua-dua organisasi ini perlu memahami kecenderungan penggunaan laman
sosial dalam kalangan rakyat dan sejauh mana pendedahan terhadap provokatif media
akan menjejaskan kestabilan emosi penggunanya. Lantaran itu, organisasi akan dapat
merancang pelan strategik mengenai budaya media yang perlu dikawal agar tidak wujud
lagi anasir-anasir negatif yang boleh menjejaskan nama baik individu, organisasi
mahupun negara Malaysia.

Skop dan limitasi kajian

Emosi individu boleh terjejas disebabkan oleh pelbagai faktor seperti kandungan bahan
rangsangan, penggunaan perkataan dalam perbuatan, persepsi, respons dan arahan
penyelidikan (Watson, 2004). Oleh itu, skop kajian menggunakan rangsangan visual
sahaja kerana Staebler et al. (2009) menyatakan bahawa gambar tidak berupaya untuk
mengukur emosi secara menyeluruh kerana komposisi gambar adalah tetap dan tidak
bergerak-gerak seperti visual.

Skop kajian dikecilkan kepada beberapa aspek iaitu lokasi kajian akan tertumpu dalam
Facebook. Hal ini kerana, Facebook merekodkan jumlah pengguna aktif yang tertinggi
di dunia. Tambahan lagi, subjek kajian perlu menonton bahan visual provokatif dalam
Facebook kerana had tontonan bervisual dalam Facebook mencatatkan peningkatan
sebanyak 135% dalam tempoh 6 bulan (Oktober 2014-Februari 2015) berbanding
gambar mahupun interaksi.

Subjek kajian dibataskan kepada pengguna Facebook dalam lingkungan usia 20-29 tahun
dan terdiri daripada pelajar di institusi pengajian tinggi (IPT) (SKMM, 2014; Mack et
al., 2007). Lokasi kajian akan tertumpu di Selangor kerana Selangor diklasifikasikan
sebagai bandar urban yang mempunyai kadar penembusan Internet yang tertinggi
(Statistik Malaysia, 2010). Oleh itu, setiap pelajar IPT di Selangor berpotensi untuk
mengaskses Internet dan melayari Facebook.

Seterusnya, skop pelajar IPT di Selangor dibataskan kepada pelajar di Universiti Putra
Malaysia (UPM) kerana tekanan politik kampus di UPM pernah menjadi isu utama yang
mendapat liputan media pada tahun 2011. Tambahan lagi, visual yang digunakan adalah
gabungan antara dua parti (Aspirasi dan Pro-Mahasiswa) bagi mengelakkan bias dalam
paparan visual.



Beberapa kajian lepas telah pun menguji perubahan emosi dengan menggunakan kaedah
fisiologi kerana reka bentuk kajian ini mempengaruhi persembahan data (Stemmler &
Wacker, 2010). Kajian ini pula menggunakan kaedah psikologi berbentuk eksperimen
yang menggunakan borang soal selidik. Kajian eksperimen membolehkan subjek
dikawal daripada gangguan dalaman dan luaran sepanjang eksperimen dijalankan.
Subjek pula dapat melibatkan diri dalam ujian tertentu seperti kekuatan bahan
rangsangan, emosi mahupun kesan pemboleh ubah terhadap subjek secara positif
mahupun negatif.

Analisis data pula dibataskan pada pengukuran berbentuk statistik bukan paramaterik
(non-parametric) dan analisis kandungan teks sahaja. Namun begitu, analisis kandungan
teks hanya bertindak sebagai penjelasan sokongan terhadap keadaan emosi yang
dihadapi oleh personaliti pada masa itu. Hasil kajian ini tidak dapat digeneralisasikan
kepada kes-kes rangsangan provokatif yang berbeza kerana sifat kajian eksperimen yang
terbatas.

Pendefinisian perkataan

Personaliti Esktrovert: Individu yang mempunyai kemahiran sosial yang tinggi, ramai
kawan dan gemar menyertai pelbagai aktiviti (Mark & Ganzach, 2014) kerana ingin
mendapatkan perhatian (Wilson, Fornasier & White, 2010), suka bercakap, berpendirian
tegas dan bersedia untuk mengambil risiko. Mereka juga dianggap individu yang rumit
dan memerlukan rangsangan daripada keadaan sekeliling (John & Saks, 2005) untuk
menjadikan mereka lebih aktif dan bertenaga.

Personaliti Introvert: Individu yang memiliki sifat berlawanan dengan Ekstrovert.
Individu Introvert tidak kerap dalam penyertaan aktiviti sosial (Srivasta, Angelo &
Vallereux, 2008), kerana sangat bimbang untuk berkomunikasi dengan orang lain.
Lantaran itu, mereka tidak agresif dalam perbualan kerana menganggap bahawa
penglibatan sosial akan meninggalkan kesan terhadap orientasi hubungan dan mereka
lebih sensitif terhadap perpisahan (McCroskey, Heisel & Richmond, 2001, Karshli &
Anli, 2012).

Emosi stabil: Individu yang mempunyai daya tahan emosi yang tinggi, mampu
menyesuaikan diri dengan tekanan tanpa sebarang masalah dalam jangka masa panjang.
Kestabilan emosi bergantung pada bagaimana individu berusaha untuk mengawal emosi
dengan baik (Eysenck, 1975), impuls atau mengelakkan tekanan daripada menguasai diri
(Costa & McCrae, 1992). Individu yang beremosi stabil kerap menggunakan laman
sosial untuk mengekalkan hubungan (Moore & McElroy, 2012).

Emosi tidak stabil: Kecenderungan individu untuk mempamerkan reaksi segera yang
tidak dijangka. Apabila mereka tidak berupaya untuk mengawal tindak balas emosi
terhadap rangsangan dan tekanan daripada perbualan beremosi, ia akan menjadikan
individu lebih agresif dan mengalami kesukaran dalam tingkah laku sosial (Carlo et al.,
2012) sekali gus mempamerkan sifat-sifat yang negatif seperti hilang kepercayaan,

kesedihan, kebimbangan dan kesukaran menguruskan stress yang dihadapi (Moore &
McElroy, 2012).

Rangsangan visual provokatif: Elemen visual yang melibatkan gabungan beberapa
jenis emosi atau rangsangan yang tidak menyenangkan sekali gus menyumbang pada
gangguan psikologi, fisiologi atau perubahan terhadap tingkah laku (Rooney, Benson &
Hennessy, 2012).

Kesimpulan

Internet merupakan sebuah gerbang maya yang menawarkan pelbagai laman untuk
tujuan interaksi, informasi, sosialisasi dan lain-lain lagi secara atas talian. Laman sosial
diwujudkan sebagai pemudah cara untuk individu berkongsi maklumat dan berhubung
antara satu sama lain secara langsung dan tidak langsung. Interaksi yang berterusan telah
merangsang individu untuk terus menjalinkan hubungan interpersonal dalam laman
sosial.

Sifat laman sosial yang tertutup dan tersembunyi telah menjadikan pengguna semakin
berani untuk berkongsi sebarang perkara termasuklah perihal emosi. Pengguna juga
berkongsi pandangan peribadi, gambar dan video untuk tatapan rakan-rakan sosial yang
lain. Kebebasan muat naik bahan teknologi telah merangsang pada perubahan emosi
kerana individu bertindak untuk berkongsi pandangan secara keterlaluan dan ada kalanya
pandangan itu adalah tidak tepat.

Pengguna laman sosial terdiri daripada pelbagai individu yang berlainan personaliti.
Lantaran itu, penggunaan laman sosial oleh personaliti yang berbeza dijangka akan
mempengaruhi perubahan emosi dan cara mereka berinteraksi dengan pengguna yang
lain.

